
R  E P U  B  L  I  K  A    E    S  H  Q  I  P  Ë  R  I  S  Ë
    KËSHILLI BASHKIAK
V E N D I M
Nr.​​​​ 141, datë 23.12.2022

PËR 
“DISA SHTESA DHE NDRYSHIME NË VENDIMIN NR. 130, DATË 15.11.2018, TË KËSHILLIT BASHKIAK “PËR MIRATIMIN E RREGULLORES “PËR KUSHTET DHE RREGULLAT E ZËNIES SË HAPËSIRËS PUBLIKE NË BASHKINË E TIRANËS””, TË NDRYSHUAR

Në mbështetje të nenit 8, pika 2, të nenit 9, pika 1, nënpika 1.1, shkronja “a”, nenit 23, pika 14, nenit 54 shkronja “f” dhe “k”, nenit 55, pikat 3 dhe 6, të ligjit 139/2015, “Për vetëqeverisjen vendore”, të ndryshuar, të nenit 113, të ligjit nr. 44/2015, “Kodi i Procedurave Administrative i Republikës së Shqipërisë”, të nenit 15, pika 3 të ligjit nr. 68, datë 27.04.2017 “Për financat e vetëqeverisjes vendore”, të vendimit nr. 1096, datë 28.12.2015, të Këshillit të Ministrave “Për miratimin e rregullave, kushteve e procedurave për përdorimin dhe menaxhimin e hapësirës publike”, të vendimit nr. 5, datë 07.02.2022, të Gjykatës Administrative të Apelit Tiranë, protokolluar pranë Bashkisë Tiranë me nr. 8796 prot., datë 02.03.2022, si dhe në vijim të memos nr. 8796/3 prot., datë 11.05.2022, memos nr. 24547 prot., datë 04.07.2022, të Drejtorisë së Licencimit dhe Gjendjes Civile, shkresës nr. 25505 prot., datë 13.07.2022, të Drejtorisë së Përgjithshme të Taksave dhe Tarifave Vendore, shkresës nr. 26675 prot., datë 22.07.2022, të Agjencisë për Administrimin e Tregjeve, shkresës nr. 4045 prot., datë 21.11.2022 të Dejtorisë së Licencave, shkresave nr. 36596, datë 18.10.2022 dhe nr. 39157 prot., datë 7.11.2022 të Drejorisë së Përgjithshme të Taksave dhe Tarifave Vendore, me propozimin e kryetarit të Bashkisë, Këshilli Bashkiak, 
V E N D O S I:
Në tekstin e rregullores “Për kushtet dhe rregullat e zënies së hapësirës publike në Bashkinë e Tiranës”, miratuar me vendimin nr. 130, datë 15.11.2018, të Këshillit Bashkiak, bëhen ndryshimet si më poshtë vijon: 

1. Kudo në tekstin e rregullores, fjala “manifestime-t”, zëvendësohet me fjalën “aktivitet/e” dhe emërtimi “Qendra e Regjistrimit të Licencave” zëvendësohet me emërtimin “Struktura përgjegjëse e Licencimit”.

2. Në titull dhe kudo në tekstin e rregullores, fjala “zënie” zëvendësohet me fjalën “shfrytëzim” dhe fjala “ambulator” zëvëndësohet me fjalën “ambulant”.

3. Neni 2 pika 1 ndryshohet si më poshtë vijon:
“Hapësirë publike” është hapësira e jashtme, si trotuari, rruga, sheshi, lulishtja, parku e të tjera të ngjashme, në shërbim të komunitetit, ku menaxhimi mund të jetë publik dhe/ose privat, si dhe të gjitha ato pasuri që nuk janë të regjistruara në regjistrin e pasurive të paluajtshme në emër të subjekteve private”. Hapësira publike përfshin rrugëkalime publike dhe mjedise që janë̈ të hapura për publikun ose në shërbim të përdorimit publik, pavarësisht nga regjimi juridik i tokës dhe përtej përcaktimeve të pronës publike, sipas ligjit nr. 8743, datë 22.02.2001 “Për pronat e paluajtshme të shtetit” (i ndryshuar). 

4. Në nenin 9 pas pikës 5 shtohet pika 6 me përmbajtjen si më poshtë:
“6. Në rast se subjekti është larguar dhe nuk e shfrytëzon më hapësirën publike, por nuk e ka rikthyer hapësirën në gjendjen fillestare, Drejtoria e Përgjithshme e Taksave dhe Tarifave Vendore pas konstatimit të këtij fakti, ndërpret tarifimin për shfrytëzimin e hapësirës publike dhe njofton Policinë Bashkiake dhe Inspektoriatin e Mbrojtjes së Territorit për marrjen e masave përkatëse ligjore për heqjen e strukturave të palëvizhshme.”
5. Në nenin 14, pas pikës 5, shtohet pika 6, me përmbajtje si më poshtë:

“6. Leja për shfrytëzimin e hapësirës publike, së bashku me gentplanin/planimetrinë, afishohet nga subjekti në një vend të dukshëm.”
6. Titulli i nenit 39 ndryshohet nga “Njësitë e shitjes ambulante” në “Vendndodhja e shitjes ambulante”.

7. Në nenin 40 bëhen ndryshimet si më poshtë:
a. Shkronja “i”, e pikës 4  ndryshohet si më poshtë vijon: 

“i. Plotësimit të dokumentave të kërkuar në formularin e aplikimit”.

b. Pas pikës 7, shtohet pika 8 me këtë përmbajtje: 

“8. Drejtoria e Licencimit dhe Gjendjes Civile pajis personin e interesuar me leje me kusht për ushtrimin e tregtisë ambulante. Leja e lëshuar nga Bashkia Tiranë do të jetë e vlefshme vetëm nëse është e shoqëruar me NIPT të lëshuar nga Drejtoria Rajonale Tatimore Tiranë dhe është pjesë përbërse e kësaj leje, gjatë gjithë vlefshmërisë së saj.”

8.Neni 45, ndryshohet si më poshtë:

Neni 45

Pastrimi dhe mirëmbajtja 

1. Mirëmbajtja e zakonshme e infrastrukturës fizike të tregjeve publike fiks dhe/ose të lëvizshëm, si edhe pastrimi i përgjithshëm i tregut apo i vendit ku ёshtё vendosur pajisja ambulante do të kryhet nga Bashkia Tiranë, në përfundim të orarit të tregtimit, pas heqjes së pajisjeve dhe largimit të tregtarëve.
2. Është e detyrueshme që çdo tregtar të mirëmbajë dhe të mos dëmtojë infrastrukturën fizike në tregjet publikë fiks dhe/ose të lëvizshëm, për sipërfaqen që ka në përdorim, bazuar në lejen e marrë. Njëkohësisht është e detyrueshme për çdo tregtar mbajtja pastër e vendit të tregtimit dhe  në asnjë rast nuk duhet të hedhin në tokë mbeturina apo mbetje të çfarëdo lloji, por duhet t’i grumbullojnë ato në vendet e caktuara për këtë qëllim.

9.Në nenin 63 bëhen ndryshimet si më poshtë:
c. Pika 1 ndryshohet dhe bëhet:
“1. Kur aktivitetet organizohen apo financohen nga Bashkia Tiranë dhe institucionet e saj të varësisë, apo kur Bashkia Tiranë dhe këto insitucione bashkëpunojnë me subjektet e tjera”.

d. Pikat 3 dhe 6 shfuqizohen.
e. Pika 4 ndryshohet dhe bëhet:

“4. Kur subjekti bashkëpunon me Bashkinë Tiranë apo me institucionet e saj të varësisë. Në këtë rast përjashtimi nga pagesa përfshin vetëm atë pjesë të hapësirës publike për të cilën ofrohen shërbime argëtuese falas në favor të qytetarëve dhe komunitetit”. 

10. Pika 3 e nenit 64, ndryshohet si më poshtë vijon:

“3. Subjekti, i cili ka kryer pagesën përkatëse dhe më pas i shfuqizohet leja e dhënë, pagesa e kryer nuk i rimbursohet. Ky subjekt ka të drejtë të riaplikojë, duke përcaktuar data të tjera të zhvillimit të aktivitetit në koordinim me Bashkinë Tiranë, kundrejt pagesës që ka kryer për lejen që i është shfuqizuar”. 

11. Neni 65, ndryshohet si më poshtë vijon:

“1. Në rastin kur për zhvillimin e aktiviteteve është e nevojshme bllokimi dhe devijimi i qarkullimit të automjeteve apo nëse do të nevojitet për mbarëvajtjen e aktivitetit, struktura përgjegjëse që shqyrton dhënien e lejeve, duhet të njoftojë Policinë Bashkiake/organet kompetente në lidhje me zhvillimin e aktivitetit dhe oraret për të cilat ai do të zhvillohet, në funksion të marrjes së masave për bllokimin e qarkullimit të automjeteve. Në këtë rast në lejen për zhvillimin e aktivitetit shënohet edhe bllokimi apo devijimi i qarkullimit. 

2. Në rastin e aktiviteteve, kur nuk është e nevojshme bllokimi i rrugës, aktivitete të ndryshme si: festivale, zhvillime festash të ndryshme e të tjera, Strukturat përkatëse që shqyrtojnë dhënien e lejeve, sipas rastit, njoftojnë Policinë Bashkiake mbi zhvillimin e aktivitetit dhe nëse vlerësohet e nevojshme, të marrë masa në mbarëvajtjen e tyre”.

12.Në pikën 3 të nenit 66 togfjaleshi “2 vjeçar” zëvendësohet me togfjalëshin “7 vjeçar”.

13. Në nenin 75, pas pikës 5 shtohet pika 6 me këtë përmbajtje:

“6. Agjencia për Administrimin e Tregjeve e Bashkisë Tiranë - organ i cili realizon mirëmbajtjen e zakonshme të infrastrukturës fizike në tregjet publike fiks dhe/ose të lëvizshëm.”

14.Ngarkohen kryetari i Bashkisë, Drejtoria e Përgjithshme Juridike e Aseteve dhe Licensimit, Drejtoria e Përgjithshme e Taksave dhe Tarifave Vendore, Policia Bashkiake, Inspektoriati i Mbrojtjes së Territorit dhe çdo strukturë tjetër e Bashkisë Tiranë për zbatimin e këtij vendimi.

Ky vendim hyn në fuqi sipas përcaktimeve të pikës 6, të nenit 55, të ligjit nr. 139/2015, “Për vetëqeverisjen vendore”, të ndryshuar.
                                                                 K R Y E T A R 
ROMINA KUKO

